
Y eni Azərbaycan Partiyasının yaradılmasının 29-cu ildönümü ölkə
mizdə böyük təntənə ilə qeyd olunur. YAP müasir Azərbaycanın 
siyasi həyatında mühüm rol oynayan, təsir dairəsi və beynəlxalq 

nüfuzu ilə fərqlənən, demokratikləşmə prosesinə öz töhfəsini verən siyasi 
partiyadır. Ölkəmizdə fəaliyyət göstərən 50-dən çox siyasi partiyanın heç 
biri YAP kimi böyük nüfuz qazana bilməmişdir. Bunu respublikamızda 
keçirilən prezident, parlament və bələdiyyə seçkilərində YAP-ın qazandığı 
parlaq qələbələr də təsdiqləyir. Son 28 ildə ölkədə keçirilən bütün 
seçkilərdə YAP digər rəqiblərini xeyli arxada qoyub. Təkzibedilməz 
faktdır ki, hazırda YAP kəmiyyət və keyfiyyət göstəricilərinə görə, nəinki 
ölkəmizin, hətta regionun siyasi palitrasının ən aparıcı siyasi təşkilatı kimi 
nüfuz qazanmışdır. Bunu “Xalq qəzeti”nə müsahibə verən ziyalılar da 
təsdiqləyirlər.

Səbinə XASAYEVA, Milli Məclisin 
deputatı:

– Hər siyasi partiya cəmiyyətin 
və dövlətçiliyin maraqlarının ifadəçisi 
ola bilmir. Çoxpartiyalılıq cəmiyyətdə 
vizual demokratik mühit yaradır. Bütün 
partiyalar gerçəkliyin, milli-xəlqi ma-
raqların, milli ruhun ifadəsinin partiyası 
olarsa, demokratik mühit yaradıla bilər. 

1992-ci il noyabrın 21-də Naxçı-
van Milli Məclisinin sədri, böyük tarixi 
şəxsiyyət Heydər Əliyevin rəhbərliyi 
ilə müstəqil Azərbaycan dövlətçiliyi 
naminə partiya yaradılması təşəbbüsü 
tarixləşdi. Partiyanın təsis konfran-
sında YAP-ın yaradılması haqqında 
qərar, proqram və nizamnamə qəbul 
edildi. Konfransda Heydər Əliyevin 
şəxsində yekdilliklə partiyanın sədri, 
həmçinin Siyasi Şurası, İdarə Heyəti 
və sədrin müavinləri seçildi. 

Ulu öndər Azərbaycanın dövlət 
maraqlarını, dövlətçilik təsisatlarını bu 
partiyanın ideoloji strukturları əsasında 
möhkəmləndirməyi tövsiyə edirdi. 
Çünki Yeni Azərbaycan Partiyasının 
məramı azərbaycançılıq ideologi-
yasından rişələnmişdi. Yeni partiya 
Azərbaycanın dövlət maraqlarının 
siyasi, siyasi-ideoloji mahiyyətini ifadə 
edirdi.

Yeni Azərbaycan Partiyasının 
siyasi hakimiyyətə gəlişi və cəmiyyətin 
aparıcı ideoloji qüvvəsinə – iqtidar par-
tiyasına çevrilməsi tarixi zərurət idi.

Ulu öndər xalqın israrlı təkidi ilə 
hakimiyyətə qayıtdı. Həmin vaxtlarda 
Azərbaycanda hakimiyyət böhranı, 
bunun nəticəsi kimi milli qarşıdurma 
yaranmışdı. Ölkə labüd dövlət çevrilişi 
ərəfəsində idi. Məhz Heydər Əliyev 
müdrikliyi və qətiyyəti Azərbaycanı 
bu vəziyyətdən çıxara bildi, dövlət 
çevrilişinin qarşısı alındı. Xalq sevdiyi, 
inandığı rəhbərin ətrafında daha sıx 
birləşdi. 

Böyük tarixi şəxsiyyət, XX əsrin 
fenomenal siyasi xadimi Azərbaycanın 
iqtisadi potensialını hərəkətə 
gətirdi, ikitərəfli, çoxtərəfli iqtisadi 
müqavilələr dövlətin iqtisadi inkişafını 
müəyyənləşdirdi. Ulu öndər deyirdi: 
“Azərbaycan güclü dövlətdir və onun 
güclü ordusu vardır”. Bu güclü ordunu 
da ulu öndər özü formalaşdırmışdı. 
Orduda vahid komandanlığın yaradıl-
ması, ordu quruculuğunda aparılan 

əsaslı islahatlar, hərbi təhsildə həyata 
keçirilən yeniliklər və s. uğurlar gətirdi.

Heydər Əliyevin sərkərdəliyi ilə 
Horadiz əməliyyatı Azərbaycan Ordu-
sunun şəxsi heyətinin mənəvi-psixoloji 
hazırlığını yüksəltdi. Sonra 2016-cı 
ilin Aprel döyüşləri, 2020-ci ilin iyul 
döyüşləri...

Bu uğurlar məhz Yeni Azərbaycan 
Partiyasının ideoloji istiqamətverici 
gücü ilə qazanılıb.

Ulu öndər Heydər Əliyevin idrakı-
nın nəticəsi kimi yaradılan partiya illər 
ərzində ölkədə siyasi sabitliyin, da-
vamlı inkişafın təminatçısı olub. Qısa 
müddət ərzində minlərin, on minlərin, 
yüz minlərin timsalında xalqın par-
tiyasına çevrilən Yeni Azərbaycan 
Partiyası milli və dünyəvi dəyərləri 
yaşadan, tolerantlığı təbliğ edən siyasi 
təşkilatdır.

Yeni Azərbaycan Partiyası 
dövlətçiliyin partiyasıdır. Obrazlı 
şəkildə desək, bu partiya zamanın 
tələbi kimi yaranmışdır. Yaradıcısı 
dünyəvi siyasətin nəhəngi Heydər 
Əliyevi olub.

Bu partiyanın fəaliyyəti Azərbaycan 
Respublikasının Konstitusiyasına və 
qanunvericiliyinə əsaslanır. YAP milli-
xəlqi maraqlar əsasında hazırlanmış 
nizamnaməsi və proqramı əsasında 
fəaliyyət göstərir, Vətənə xidməti 
ömrün mənası bilənlərin partiyasıdır. 
Azərbaycanda hüquqi dövlət, sabit və 
sosial yönümlü iqtisadiyyat, vətəndaş 
cəmiyyəti qurmaq ideyalarını qəbul 
edən vətəndaşları birləşdirən siyasi 
partiyadır. 

YAP demokratik cəmiyyətin, 
tolerant dövlətin iqtidar partiyasıdır. O, 
siyasi dialoqu dəstəkləyir, partiyalara-
rası münasibətlərdə başlıca amilin milli 
maraqlar kimi, qəbul edən və bunu 
başlıca fəaliyyət istiqaməti bilən par-
tiyadır. Nəhayət, YAP xalqın rifahının 
qarantı olan partiyadır.

Yusif AĞAYEV, Azərbaycan 
Respublikasının Prezidenti yanında 
Dövlət İdarəçilik Akademiyasının 
müşaviri, dosent:

– Yeni Azərbaycan Partiyası 
müasir siyasi partiya kriteriyaları-
na sahib olan, 29 il ərzində şərəfli 
inkişaf yolu keçən və fəaliyyəti ilə 
Azərbaycanın həm daxili, həm də xa-
rici həyatında əhəmiyyətli rol oynayan 

siyas qurumdur. Bu gün ətrafında 
800 minədək insanı birləşdirən YAP 
Azərbaycan cəmiyyətinin siyasi, iqtisa-
di, sosial və mədəni həyatında uğurlu 
layihələri ilə əhəmiyyətli rol oynayır. 
28 ildir ki, iqtidarda olan ictimai-siyasi 
həyatda həlledici rol oynayan partiya 
ölkəmizin uğurlu inkişafına güclü təsir 
göstərir.

Məlum olduğu kimi, Yeni 
Azərbaycan Partiyası ötən əsrin 
90-cı illərinin əvvəllərində ölkəmizdə 
meydana çıxan mürəkkəb siya-
si situasiyanın daxili məntiqindən, 
zamanın təxirəsalınmaz tələbindən 
irəli gələrək, Azərbaycan xalqının arzu 
və istəklərinin ifadəçisi kimi yaranan 
partiyadır. 1992-ci il oktyabrın 16-da 
91 nəfər ziyalı ulu öndərə müraciət 
edərək ölkədə yaranmış anarxiya, 
özbaşınalıq və xaosdan ciddi narahat 
olduqlarını bildirmiş və yeni siyasi 
partiya yaratmağı və həmin partiya-
ya rəhbərliyi öz üzərinə götürməyi 
xahiş etmişdi. Müraciətdə deyilirdi: 
“Dövlət quruculuğundakı çoxillik 
təcrübənizə əsaslanaraq, Siz qısa 
müddətdə Azərbaycanda geniş xalq 
kütlələrini özündə birləşdirə biləcək 
böyük, güclü, nüfuzlu və işlək partiya 
yarada bilərsiniz. Öz adımızdan və on 
minlərlə respublika vətəndaşı adından 
Sizdən xahiş edirik ki, təşəkkül tapan 
Yeni Azərbaycan Partiyasına rəhbərlik 
etməyə razılıq verəsiniz. Azərbaycan 
Sizin sözünüzü və qəti qərarınızı 
gözləyir”.

Ümummilli lider Heydər Əliyev 
ziyalılara göndərdiyi 24 oktyabr 1992-
ci il tarixli cavab məktubunda Yeni 
Azərbaycan Partiyasının yaradılma-
sına və ona rəhbərlik etməyə razılıq 
verdi: “Güman edirəm ki, müstəqil 
Azərbaycan dövlətinin gələcək 
həyatının və fəaliyyətinin əsasını təşkil 
edən demokratiya və siyasi plüra-
lizm şəraitində Sizin müraciətinizdə 
göstərilən Yeni Azərbaycan Partiyası-
nın yaradılması obyektiv zərurətdən 
doğur. Belə partiya Azərbaycanın siya-
si-ictimai həyatında fəal iştirak edərək 
yeni, müstəqil Azərbaycan dövlətinin 
möhkəmləndirilməsində və inkişafında 
tarixi rol oynaya bilər”.

Yarandığı ilk vaxtlarda müxalifətdə 
olan YAP getdikcə xalqın inam 
və etimadını qazandı. Artıq 29 
ildir ki, YAP ölkəmizin inkişafına, 
beynəlxalq aləmdə əlaqələrinin 
möhkəmləndirilməsinə öz töhfələrini 
verir. Przident İlham Əliyev YAP-ın 
sədri seçildikdən sonra bu partiyaya 
gənclərin axını başlandı. Biz İkinci 
Qarabağ müharibəsi başlananda da 
bunun şahidi olduq. Yaşından asılı ol-
mayaraq, hər kəs cəbhəyə gedib ərazi 
bütövlüyümüzün təmin olunmasında 
düşmənə qarşı mübarizə aparmaq 
istəyini bildirdi. Bu, dövlətimizin baş-
çısına, YAP sədri İlham Əliyevə olan 
inam və etimadın göstəricisidir.

YAP yenə də avanqard siyasi 

qüvvə olaraq qalır. Partiyanın sədri, 
Prezident, Ali Baş Komandan İlham 
Əliyevin rəhbərliyi ilə ordumuzun bir 
il əvvəl qazandığı Zəfər ölkəmizin 
nüfuzunu daha da artırdı. Biz hamımız 
bu tarixi Qələbənin sevincini yaşayı-
rıq. İnanırıq ki, YAP bundan sonra da 
ölkəmizin inkişafında, dünya birliyində 
reytinqinin yüksəlməsində əhəmiyyətli 
rol oynayacaq.

Ramil VƏLİBƏYOV, YAP Nizami 
rayon təşkilatının sədri:

– YAP-ın yaranması 1988-ci 
ildən başlayaraq, ölkəmizdə cərəyan 
edən hadisələrin yekunu və mövcud 
ictimai-siyasi şəraitin məntiqi nəticəsi 
idi. Bununla da xaos və hərc-mərclik 
içində olan, vətəndaş müharibəsi 
və dünyanın siyasi xəritəsindən 
silinmək təhlükəsi ilə üz-üzə qalmış 
Azərbaycanın xilasının, tənəzzüldən 
azad olaraq, tərəqqi yoluna çıxması-
nın əsası qoyuldu. 

Müdrik şəxsiyyət Heydər Əliyev 
cəmiyyətin aparıcı siyasi qüvvəsi olan 
Yeni Azərbaycan Partiyasını qısa 
zamanda inkişaf etdirdi. Yarandığı vaxt 
müxalifətdə olan YAP sonradan iqtidar 
partiyasına çevrildi və ətrafına yüz 
minlərlə insan toplayaraq, ulu öndərin 
dediyi kimi, “dünənin, bu günün və sa-
bahın partiyası” səviyyəsinə yüksəltdi. 
YAP ulu öndər Heydər Əliyevin siyasi 
irsinin institusional təcəssümüdür. 
Son illər ölkəmizdə keçirilən bütün 
seçkilərdə partiyamız böyük üstünlüklə 
qalib gəlib. Bu, partiyanın yaradı-
cısı olan ulu öndər Heydər Əliyevə 
və hazırki sədri Prezident İlham 
Əliyevə olan inam və etimadın bariz 
nümunəsidir. 

Bugünədək müstəqil Azərbaycanın 
keçdiyi şanlı yolun böyük və 
əhəmiyyətli hissəsi bilavasitə Yeni 
Azərbaycan Partiyasının adı ilə 
bağlıdır. Əslində, YAP-ın 29 illik tarixi 
müstəqil respublikamızın yeni tərəqqi 
dövrünü əhatə edir. Partiya yarandığı 
gündən ölkədə həyata keçirilən hüquqi 
dövlət, vətəndaş cəmiyyəti qurucu-
luğu, demokratik inkişaf prosesinə 
öz töhfələrini verib. Zamanın sınaq-
larından uğurla çıxan demokratik və 
sivil cəmiyyətdə xüsusi fəaliyyəti ilə 
seçilən YAP hazırda iqtidar partiyası 
kimi istər ölkə daxilində, istərsə də 
beynəlxalq aləmdə öz sözünü deyən 
siyasi qüvvədir. Təsadüfi deyildir ki, bu 
gün partiyamızın sıralarında 800 minə 
yaxın üzv birləşib. Ölkə ictimaiyyətinin, 
demək olar ki, əksəriyyəti YAP-ın 
avanqard rolunu, onun təkamül 
vasitəsi ilə ölkəmizin inkişafındakı 
rolunu yüksək qiymətləndirir, bundan 
qürur duyaraq hər zaman ona dəstək 
verir. Təsadüfi deyil ki, YAP-ın gücü bu 
gün Azərbaycanın gücü, qüdrəti kimi 
xarakterizə edilir.

Bu gün Prezident İlham Əliyevin 
sədrlik etdiyi Yeni Azərbaycan 
Partiyası respublikamızın siyasi 
təşkilatları içərisində həm kəmiyyət, 
həm də keyfiyyətcə müqayisə oluna 
bilməyəcək aparıcı partiyadır. YAP 
dayanıqlı inkişafın və siyasi sabit-
liyin təminatçısı olmaqla yanaşı, 
ölkənin bütün sahələrində yüksək 
fəallıq nümayiş etdirməklə, insanla-
rın dövlətçiliyə olan münasibətlərinin 
ifadəçisinə çevrilib. Partiyamız öz sıra-
larında Azərbaycanda hüquqi dövlət, 
sabit və sosialyönümlü iqtisadiyyat, 
vətəndaş cəmiyyəti qurmaq ideyalarını 
qəbul edən vətəndaşları birləşdirib. 
Bu mənada, partiyanın məfkurəsinin 
əsasını təşkil edən müstəqil dövlətçilik, 
qanunçuluq, azərbaycançılıq, yara-
dıcı təkamül, vətəndaş həmrəyliyi və 
sosial ədalət prinsipləri mahiyyətcə 
Azərbaycanın siyasi gələcəyinin də 
ideya bazasını şərtləndirir.

“Xalq qəzeti”

Xalqın arzu və istəyini 
reallaşdıran partiya

Y eni Azərbaycan Partiyası (YAP) fəaliyyət göstərdiyi 29 il ərzində müstəqil 
Azərbaycan dövlətinin siyasi, sosial-iqtisadi və mənəvi əsaslarının sivil 
normalar çərçivəsində formalaşmasına, inkişafına böyük töhfələr verib. 

Partiya ulu öndər Heydər Əliyevin müdrik siyasi baxışlarından və zəngin dövlətçilik 
təcrübəsindən bəhrələnərək öz işini mükəmməl siyasi mexanizmlər üzərində 
quraraq, ölkəmizin taleyüklü problemlərinin həllində fəal mövqe tutub, xalqın maraq 
və mənafelərinin keşiyində dayanıb, cəmiyyətdə əldə etdiyi nüfuzla ümumxalq 
partiyası statusunu qazanıb.

YAP demokratik şəraitdə fəaliyyət 
göstərən çoxpartiyalı sistemdəki qüvvələr 
arasında hər zaman siyasi mədəniyyət, 
siyasi əxlaq nümayiş etdirib, ölkəmizin siyasi 
sisteminin gələcəyini, perspektivini uğurla 
müəyyənləşdirməkdə aparıcı rol oynayıb. Eyni 
zamanda, Azərbaycanın inkişafını, tərəqqisini 
şərtləndirən kadr bazasının formalaşmasın-
da  xüsusi xidmət göstərib, respublikanın ən 
ağır problemlərinin həllində fəallığı ilə diqqət 
çəkib. Bütün bunlarla bərabər, azərbaycançılıq 
məfkurəsinə və milli inkişaf konsepsiyasına 
sadiqliyi ilə sıralarını sürətlə genişləndirib. 
Hətta yarandığı ilk vaxtlarda gələcəyə ümidlər 
tükənəndə belə inamın itməsinin qarşısını alıb, 
Azərbaycan həyatını tənəzzüldən tərəqqiyə 
doğru dəyişə bilib. Əlbəttə, bu məsələdə dahi 
şəxsiyyət Heydər Əliyevin müdrik siyasəti, 
uzaqgörənliyi əsas rol oynayıb.

Bu cümlələr təsadüfi, gəlişi xoş sözlər 
deyil. Ötən əsrin 90-cı illərinin sonunda 
cərəyan edən hadisələri xatırlasaq, fikrimizdə 
nə qədər haqlı olduğumuz üzə çıxar. O dövrdə 
respublika ağır, təlatümlü günlərini yaşayır-
dı. Ölkə vətəndaş qarşıdurması ilə üz-üzə 
qalmışdı, ağır iqtisadi, siyasi, mənəvi böh-
ran hökm sürürdü. Azərbaycan hakimiyyəti 
beynəlxalq səviyyədə, demək olar ki, geosiya-
si təcrid vəziyyətində idi. Respublika rəhbərliyi 
getdikcə ağırlaşan bu acınacaqlı vəziyyəti 
aradan qaldırmaqda aciz idi. Təhlükəli siyasi-
iqtisadi, sosial böhran müstəqilliyimizi itirmək, 
erməni faşizminə hücumların miqyasını 
genişləndirmək şəraiti yaratmışdı. 

Belə bir vaxtda Azərbaycan xalqı ümidini 
zəngin dövlətçilik təcrübəsinə malik olan, öz 
fəaliyyətində xalqın ali mənafeyini, dövlətin 
milli maraqlarını rəhbər tutan görkəmli 
siyasətçi Heydər Əliyevə bağlamışdı. Buna 
görə də 1992-ci ilin oktyabrında bir qrup 
Azərbaycan ziyalısı dahi şəxsiyyətə üz tutaraq 
Yeni Azərbaycan Partiyasının yaradılmasını 
təklif etdi. Ümummilli lider Heydər Əliyev isə 
ziyalılara göndərdiyi 24 oktyabr 1992-ci il 
tarixli cavab məktubunda Yeni Azərbaycan 
Partiyasının yaradılmasına və ona rəhbərlik 
etməyə razılıq verdi. Məhz bundan sonra 
1992-ci il noyabrın 21-də Naxçıvanda partiya-
nın təsis konfransının keçirilməsi, ulu öndər 
Heydər Əliyevin təşkilatın sədri seçilməsi 
ölkəmizin parlaq gələcəyini müəyyənləşdirən 
çox mühüm əlamətdar hadisə oldu.

Nəhayət, xalqın təkidi ilə 1993-cü ilin 
iyununda Naxçıvandan Bakıya gələn Heydər 
Əliyevin 1993-cü ilin oktyabr ayının 3-də ölkə 
prezidenti seçilməsi ilə partiyanın həyatında 
yeni bir mərhələ başladı. Ulu öndərin dövlət 
başçısı kimi fəaliyyətə başlaması bütün 
Azərbaycan xalqının gələcəyə ümidlərini artır-
dı. Çünki hamı yaxşı bilir, dərk edirdi ki, məhz 
dahi şəxsiyyət ölkəni ağuşuna alan təhlükəli 
böhrandan, anarxiyadan, özbaşınalıqdan, 
dövlətçiliyi itirmək təhlükəsindən qurtara bilər. 

Sonrakı illərdə  baş verən hadisələr, 
cəmiyyət həyatında nəzərə çarpan müsbət 
dəyişikliklər Azərbaycan xalqının öz istək və 
tələbində yanılmadığını, səhv etmədiyini, bir 
sözlə, ulu öndər Heydər Əliyevi hakimiyyətə 
təkidlə dəvət etməkdə yanlışlığa yol 
vermədiyini sübuta yetirdi. Beləliklə, məhz 
Heydər Əliyevin müdrik siyasəti sayəsində 
Azərbaycan bütün təhlükələrdən xilas oldu, 
dövlətimizin müstəqilliyi təmin edildi, cəbhədə 
atəşkəs imzalandı, ölkə tənəzzüldən inkişaf 
yoluna qədəm qoydu. “Əsrin müqaviləsi”nin 
imzalanması isə dahi şəxsiyyətin apardığı 
müdrik siyasətin ən bariz nümunəsi idi. Bu 
addımla xalqımızın sosial rifahında böyük 
dəyişikliklər baş verdi.

Ulu öndər Heydər Əliyevin siyasi yo-
lunu layiqincə davam etdirən möhtərəm 
Prezidentimiz İlham Əliyevin ötən 18 
ildəki əzmkar fəaliyyəti ilə Azərbaycan 
onilliklərə bərabər inanılmaz bir inkişaf yolu 
keçməklə, YAP güclü siyasi qurum kimi 
özünü təsdiqləyib. Partiyanın lideri olan 
dövlətimizin başçısı ölkəni inamla, qətiyyətlə 
və gərgin, məhsuldar fəaliyyəti ilə gücləndirib, 
dövlətçiliyimizə, müstəqilliyimizə, respublika-
mızın sosial-iqtisadi tərəqqisinə şərəflə xidmət 
edib. Prezident İlham Əliyevin “Əsl siyasət 
konkret, real iş görməkdən ibarətdir” devizi ilə 
Azərbaycan  dayanıqlı inkişafa nail olub, qar-
şıya qoyulmuş hədəfə - dünyanın ən inkişaf 
etmiş ölkələrindən birinə çevrilmək məqsədinə 
doğru inamlı addımlar atıb. Dövlətimizin 
başçısı bununla da cəmiyyətimizdə sözübü-
töv-sözü və əməli vəhdət təşkil edən, sağlam 
ideyalı şəxsiyyət kimi tanınıb. Fəaliyyətində 
peşəkarlıq, prinsipiallıq, işgüzarlıq, ardıcıllıq, 
sadiqlik və düzlük kimi prinsipləri önə çəkən 
Prezident İlham Əliyev bu keyfiyyətləri ilə, eyni 
zamanda, beynəlxalq aləmdə böyük nüfuz 
qazanıb. 

Cənab İlham Əliyevin rəhbərliyi ilə son 
18 il ərzində Azərbaycanın sosial-iqtisadi 
sahələrində inkişafı şərtləndirən genişmiqyaslı 
islahatlar ardıcılıqla həyata keçirilib, dayanıqlı 
iqtisadi inkişafa nail olunub, dünyada iqtisa-
di sahədə ən qabaqcıl yerlərdə qərarlaşıb. 
İstər xarici borc, istər iqtisadi artım, istərsə 
də adambaşına düşən valyuta ehtiyatları 
baxımından ölkəmiz önəmli uğurlara imza 
atıb. Azərbaycanda yaşanan sabitlik, sağlam 
siyasi-iqtisadi iqlim hesabına respublikamıza 

investisiya axınının daim güclənməsi nəzərə 
çarpıb. Müstəqillik dövründə Azərbaycana 
yatırılan 300 milyard dollara yaxın sərmayə 
hesabına respublikamız adambaşına düşən 
investisiya miqyasına görə regional lider 
kimi tanınıb. Bütün bunların nəticəsində 
Azərbaycan beynəlxalq aləmdə çox böyük 
nüfuza sahib olan bir ölkəyə çevirilib. 

Cənubi Qafqazın ən böyük siyasi partiyası 
olan YAP-ın nüfuzu davamlı olaraq artır. Sıra-
larında 800 minə yaxın vətəndaşı, cəmiyyətin 
bütün təbəqələrindən olan fəal, intellektual və 
vətənpərvər insanları birləşdirən bu partiya 
hazırda həm də Zəfər partiyası kimi tanınır. 
Çünki ötən il sentyabrın 27-də Ali Baş Koman-
dan İlham Əliyevin rəhbərliyi ilə Azərbaycan 
Ordusu işğalçı Ermənistan silahlı qüvvələrinə 
qarşı başladığı əks-hücum əməliyyatı 
ölkəmizin tam qələbəsi və düşmənin kapitul-
yasiyası ilə nəticələndi. Silahlı Qüvvələrimiz 
44 günlük Vətən müharibəsində parlaq qələbə 
qazandı, işğal altındakı torpaqlarımızı yağı-
lardan təmizlədi. Müzəffər ordumuzun hər bir 
əsgəri, hər bir zabiti savaşda qəhrəmancasına 
döyüşdü, düşmənin torpaqlarımızdan qo-
vulmasında müstəsna xidmətlər göstərdi, 
yaralandı, öz həyatınızı risk altına atdı, lakin 
məqsədi uğrunda inadından dönmədi, əzmlə, 
cəsarətlə zəfər yürüşünü son nəticəyə qədər 
davam etdirdi.

İkinci Qarabağ müharibəsində döyüşlərin 
şiddətli xarakter almasına, düşmənin 
müqavimət göstərməsinə baxmayaraq, 
Azərbaycan Ordusu  peşəkarlıq, qəhrəmanlıq 

nümayiş etdirdi. Cənab Prezidentin vur-
ğuladığı kimi, bu peşəkarlıq, qəhrəmanlıq 
nümunəsi sayəsində, cəsarət, hünər, əzm 
hesabına  44 gün ərzində 300-ə yaxın kənd, 5 
şəhər, 4 qəsəbə, çoxsaylı strateji yüksəkliklər 
azad olundu. Düşmənin texnikası tam məhv 
edildi, canlı qüvvəsinə ciddi zərbə vuruldu. 
Ermənistan ordusu darmadağın edildi, atəşkəs 
ərəfəsində isə artıq vahid komandanlığı olma-
yan, müqavimət qabiliyyətini itirən, başıpozuq 
dəstələrə çevrildi.     

Azərbaycan Dağlıq Qarabağın incisi olan 
Şuşa şəhərini, onun ardınca bir gündə 70-dən 
artıq kəndi, 8 strateji yüksəkliyi işğalçıdan 
təmizləməklə, Ermənistanı diz çökdürdü və 
kapitulyasiyaya məcbur etdi. İnzibati ərazisi 
xeyli böyük olan Kəlbəcər, Ağdam və Laçının 
isə şəhid vermədən, qan tökülmədən geri 
qaytarılması reallaşdı.  

Beləliklə, ötən il sentyabrın 27-dən baş-
lanan müharibə sonda Azərbaycanın tam 
qələbəsi ilə nəticələndi. Danışıqlar prosesinin 
müxtəlif mərhələlərində müzakirə olunan 
razılaşma müddəalarının ölkəmiz üçün ən 
sərfəli variantı belə hazırda Azərbaycanın 
əldə etdiyi üstünlüklə müqayisəyə  gələ 
bilməz. Başqa sözlə, 30 il ərzində aparılan 
danışıqlar prosesində düşmən dövlət real-
laşdırmaq  istədiklərinin heç birini həyata 
keçirə  bilmədi, Dağlıq Qarabağın statusu-
nun müəyyənləşdirilməsi gerçəkləşmədi, bu 
bölgədə yeni erməni dövlətinin yaradılması 
planları isə tamamilə pozuldu.

Beləliklə, Ermənistanın və onun hava-
darlarının işğala və tədricən Azərbaycan 
ərazilərinin ilhaqına əsaslanan planları  alt-üst 
oldu. Regionda Azərbaycanın maraqlarına 
cavab verən yeni siyasi reallıq yarandı.  Yekun 
nəticədə Azərbaycan vətəndaşlarının 30 ilə 
yaxın davam edən torpaq həsrətinə son qo-
yuldu. Prezident İlham Əliyev nəyi necə və nə 
zaman etməyi özünün yaxşı bildiyini bir daha 
nümayiş etdirdi.

Vətən müharibəsindəki parlaq 
qələbəmiz, eyni zamanda, Prezident, Ali 
Baş Komandan və partiya lideri kimi İlham 
Əliyevin xarakterindəki söz və əməl birliyi 
kimi yüksək  mənəvi keyfiyyəti üzə çıxardı. 
Belə ki, dövlətimizin başçısı ötən illər ərzində 
nəyə söz veribsə, hansı proqramı imzalayıb-
sa, onların hamısının həyata keçirilməsini, 
gerçəkləşməsini təmin edib. Prezidentin işğal 
altındakı torpaqlarımızın azad edilməsi ilə 
bağlı vədini yerinə yetirməsi bunun ən bariz 
ifadəsidir. Bax, dövlətimizin başçısı bu cür 
keyfiyyətlərinə görə dünya ölkələri rəhbərləri 
sırasında fərqlənən ən dəyərli və güclü 
şəxsiyyətlərdən biri kimi tanınıb.

Cəlil BAXŞIYEV,  
YAP Lerik rayon təşkilatının sədr əvəzi

Siyasi zərurətdən və ictimai 
tələbdən yaranan partiya

Xocasəndə 2000-dən çox ağac əkilib 
“Yaşıl Marafon” ağacəkmə kam-
paniyasında müxtəlif təşkilatlar 
fəallıq göstəriblər. IDEA İcti-
mai Birliyi, Ekologiya və Təbii 
Sərvətlər Nazirliyinin birgə 
təşkilatçılığı ilə həyata keçirilən 
“Yaşıl Marafon” kampaniyası 
çərçivəsində növbəti genişmiq-
yaslı ağacəkmə aksiyaları bu 
gün Bakının Xocasən, Müşfi-
qabad qəsəbələrində və digər  
ərazilərdə keçirilib.

Ekologiya və Təbii Sərvətlər, 
Təhsil nazirliklərinin, Dövlət Göm-
rük Komitəsinin, Dövlət Miqrasiya 
Xidmətinin rəsmilərinin, Binəqədi Rayon 
İcra Hakimiyyətinin əməkdaşlarının, 
Azərbaycan Könüllü Təşkilatları İttifaqı-
na üzv könüllülərin və tələbələrin iştirakı 

ilə Xocasən qəsəbəsində keçirilən 
ağacəkmə aksiyası zamanı Abşeron 
yarımadasının iqliminə uyğun 2000-dən 
çox müxtəlif növlü ağac əkilib.

Qeyd edək ki, “Yaşıl Marafon” 
kampaniyası çərçivəsində keçirilən 
ağacəkmə tədbirlərində dövlət və 
özəl qurumların, qeyri-hökumət 
təşkilatlarının, könüllülərin, ictimaiyyət 
nümayəndələrinin, təbiətsevərlərin bö-
yük coşqu ilə iştirak etməsi ətraf mühitin 
qorunması, yaşıllıqların artırılması ilə 
yanaşı, istilik effekti yaradan qaz tullan-
tılarının azaldılmasına töhfə verir.

Ekologiya və Təbii Sərvətlər Nazir-
liyi builki payız ağacəkmə aksiyalarına 
da böyük ruh yüksəkliyi ilə qoşularaq 
dəstək olan media və ictimaiyyət 
nümayəndələrinə, bütün tərəfdaşlarına 
təşəkkürünü bildirib.

“Xalq qəzeti”

